


KJÆREPUBLIKUM

Då Georg Orwell skreiv sin framtidsdystopi «1984» hoppa
han 36 år fram i tida. Når vi 39 år etter gjev oss i kast med ei
nyfortolking av verket, ser vi også framover. I Orwell si ånd
legg vi ut på eit tanke-eksperiment. Med blikk på vår eiga tid,
kan nokre av tendensane romanen peika på stå fram som
profetiske. Omgrepet «Big Brothers watching you» får ei ny
rekkevidde i vår moderne teknologiske røynd. Nokre av oss
merkar eit snevrare rom for kunst og ytring. Ordskifte og
språk tapar nyansar. Forenklingar verkar polariserande og
algoritmane forsterkar det.

Tore Vagn Lid og den dedikerte flokken av kunstnarar og
fagfolk rundt han, har teke desse teikna i tida vidare. Dei
har tenkt ut i ei framtid der kontroll av tanke, språk, kunst,
fellesskap og individ er realitet. Kvar skal ein gøyme seg når
kamera alltid kan fange og registrere. Kvar skal ein oppleve
og resonnere i lag, i eit samfunn der tankar og kjensler er
kontrollerte? Kanskje i eit teater som er stengt ned, der
eit manuskript ligg gøymt og kunstartane enno ligg latent i
dvale?

«1984?» er ein del av eit haustrepertoar der vi reiser
spørsmål om kunsten si rolle og kraft. Eg håpar du får ei god
teateroppleving hos oss. Og eg håpar du går herifrå med lyst
til å diskutere vidare.

Velkommen til DNS.

